Rondrëm ‘eis’ Identitéit (1)

E Grupp vu 4 héichgedokterte Leit huet sech op eiser UniLu un e Buch iwwer d’Identitéit vu Lëtzebuerg ginn. Dat ass natierlech prinzipiell eng gutt Saach; datt et d’éischt an englescher Sprooch erauskomm ass, mécht der Kaz och nach kee Bockel, well da kann et sech op der ganzer Welt ‘weisen’, sou wéi d’Iddi am ‘Feierwon’ vum Michel Lentz wéinst der Eisebunn ugedeit ass. Mä wat hu ‘mir’ dann esou opweises ?

Iwwer d’Kapitel Eisebunn huet de Professer Dr. Charles Barthel an deer leschter Nummer vun ‘NOS CAHIERS’ e formidabelen Artikel geschriwwen… aus deem een eraus verstoe kann, datt eist jonkt Lännchen an der Mëtt vum 19. Joerhonnert - a bis haut - en aarme Provënz-Këppche bliwwe wier, wann net eng Partie finanzkräfteg Auslänner (!!!) fir dee knapps 20 Joer ale ‘Grandickeli’ als Konkurrenten un eng héichindustriell Relatioun mat alle Länner ronderëm geduecht hätten. Mir wieren haut stachdäischter Provënz, ongeféier wéi d’Vulkanäifel, de Gaumais oder den Zentrum vun der Lorraine.

De ‘Lentze Misch’ hat honnertmol Recht mat sengem Refrain vum ‘Feierwon’(1859, …mir ginn den Noopre weisen)… och wann een net soll mengen, déi Finanzmagnaten hätte bei hiren Eisebunnspläng un enger patriotescher Oder fir Lëtzebuerg gezaapt. Et gong ëm dat, wat hei am Buedem war, ëm sougenannt Montanindustrie an ëm strategesch Mierwelereien, déi vrun allem ëm Transportméiglechkeete fir Arméië geduecht waren… knallhaart finanziell  a strategesch Iwwerleeungen, mä de grëffegste Fong vun eiser Eegestännegkeet. 

Wann een iwwer eis Identitéit, eis Eegenart an allen hire Facetten nodenkt, da léisst sech roueg soen, datt si rondrëm d’Eisebunn an hir Méiglechkeeten hire konkreten, hire gräifbaren Ufank huet. Alles vu virdrun ass fir Lëtzebuerg Geschicht pur, an zwar deer vun Dynastien- a Machtspiller, vu Joerhonnerten alem Gerapps a Geklapps. Mam Vollek an ‘sengem Aart’ huet dat net sënnerlech vill ze dinn. ‘Mir’ waren dach aremséileg Krëppebësser an deem Keelespill, aus deem sech dat erausgeschielt huet, wat mir lues a lues Europa konnten nennen. Gewëss, do ass et och ëm ‘äis’ gaang, mä dat huet sech no der strategescher Situatioun geriicht, déi d’Festung Lëtzebuerg nun emol hat. Vu ‘Kultur’ hate mir dach just, wat rabbelkäppeg Kroune-Männer sech selwer an ‘äis’ iwwer d’Joerhonnerte konnten / wollten erlaben. Rosewéineg !

Zu eiser Identitéit gehéiert och déi éierlech Iwwerleeung, datt ‘mir’ tëscht 1830 an 1839, trotz dem Wiener Kongress (1815), e Villche fir déi déck Kuedere rondrëm waren… nëmmen d’Angscht vrun den ‘Orangisten’ an der Bundesfestung huet ‘äis’ als onofhängegt Land gerett. Wéi et 1839 fir d’lescht un d’Gerapps gaang ass, huet ee gesinn, wéivill ‘mir’ deene Krautjunkere laanscht d’belsch Säit wert waren, déi dann d’Grenze just esou gekrozelt hunn, wéi se op hir Bëscher, Wisen a Stécker gepasst hunn !

Ëm 1867 war et bal erëm d’Baach of gaang, wann de russeschen Zar déi Super-Sträithammelen net zugudderlescht zu London un de ronnen (?) Dësch kritt hätt. Dat Ganzt war och alt net wäit dovun, fir bis 1919 erëm iwwer d’Kopp ze goen. Et kënnt ee bal soen, datt d’Fransousen äis deemools, ee Gléck ! net gewollt hunn; dobäi sinn der och genuch do gewiescht, déi der belscher ‘Sachsen-Coburg-Dynastie’ nawell gär en digeleche Juegd-Cadeau fir an de Congo gemaach hätten (déi Nimm gëtt et jo och)… moiën ‘Identitéit’ !

Gewëss: op dës Fassong hätt ee kee ‘wëssenschaftlecht’ Wierk iwwer eis Identitéit kënne schreiwen… mä et ass alt emol gutt gesot. Déi aner Woch eis Sprooch an deer Saach…

